
Finlandiya və İsveç gələn həftə NATO-ya 
üzvlük üçün ərizə təqdim edəcəklər

Finlandiya və İsveç NATO-nun üzvü olmaq üçün müraciət etməyi planlaş-
dırırlar. “Helsingin Sanomat” qəzeti yazıb ki, hər iki ölkə tərəfindən ərizələrin 
eyni vaxtda NATO-nun mənzil qərargahına təqdim edilməsi ideal olar.

İsveçin müdafiə naziri Peter Hult-
qvist bildirib ki, Finlandiya ilə birlikdə 
NATO-ya üzv olmaq bütün Şimali Avro-
panın və xüsusilə də İsveçin müdafiəsini 
gücləndirəcək.

Bəzi mənbələr bundan əvvəl qeyd 
edirdilər ki, Finlandiya Prezidenti Sauli 
Niinistö ölkənin NATO-ya üzvlük məsələsi 
ilə bağlı öz mövqeyini açıqlayacaq. Dövlət 
başçısının dəftərxanası çərşənbə  axşamı 

bildirib ki, Finlandiya prezidenti mayın 
17-18-də İsveçə səfəri zamanı İsveçin 
Baş naziri Maqdalena Andersonla hər iki 
ölkənin təhlükəsizlik siyasəti məsələlərinin 
həllinə dair danışıqlar aparacaq. Görüş za-
manı Finlandiya və İsveç liderlərinin Şimali 
Atlantika alyansına qoşulmaq barədə birgə 
qərarlarını elan edəcəkləri gözlənilir. 

“Xalq qəzeti”

Prezidentin Mətbuat  
Xidmətinin məlumatı
Mayın 11-də Amerika Birləşmiş 

Ştatlarının (ABŞ) Dövlət katibi Antoni 
Blinken Azərbaycan Respublikasının 
Prezidenti İlham Əliyevə zəng edib. 

Telefon danışığı əsnasında ABŞ 
Dövlət katibi Antoni Blinken ulu öndər 
Heydər Əliyevin anadan olmasının 
 99-cu ildönümü münasibətilə təbriklərini 
çatdırıb. O, həmçinin bu yaxınlarda 
Birləşmiş Ştatların Dövlət Departamen-
tinin və ABŞ-ın Cənubi Qafqazın üç 
ölkəsində fəaliyyət göstərən səfirlərinin 
Azərbaycana səfər etdiklərini və səfər 
zamanı səmərəli müzakirələrin aparıldı-
ğını qeyd edib. 

ABŞ Dövlət katibi Azərbaycan ilə 
Ermənistan arasında aparılan danışıq-
ları və bu xüsusda sülh sazişinin bağ-
lanmasını dəstəklədiyini vurğulayıb və 
bunun regionda davamlı sülhün təmin 
olunmasına töhfə verəcəyinə ümidvar 
olduğunu ifadə edib.

Antoni Blinken, həmçinin ABŞ-ın 
Azərbaycanla Ermənistan arasında 
sərhədlərin delimitasiyası və demar-
kasiyası, nəqliyyat xətlərinin açılması 
prosesinə dəstək verməyə hazır oldu-
ğunu vurğulayıb. 

Dövlətimizin başçısı təbriklərə görə 
təşəkkürünü bildirib.

Prezident İlham Əliyev Azərbay-
canın Ermənistan ilə münasibətləri 
normallaşdırmaq məqsədilə təqdim 
etdiyi 5 prinsipin Ermənistan tərəfindən 
qəbul edildiyini və Azərbaycanın bu 
prinsiplər əsasında sülh sazişi üzrə 
danışıqlara başlamağa hazır oldu-
ğunu bildirib. Prezident İlham Əliyev, 
həmçinin Azərbaycanın delimitasiya və 
demarkasiya prosesinin tezliklə başla-
nılması üçün milli komissiyanın tərkibini 
müəyyən etdiyini diqqətə çatdırıb və 
nəqliyyat-kommunikasiya xətlərinin 
açılmasının vacibliyini qeyd edib. 

Eyni zamanda, tərəflər Ermənistan 
ilə Azərbaycan arasında humanitar 
gündəliyə aid məsələlərə də toxunublar.

Telefon danışığı zamanı enerji 
təhlükəsizliyi məsələləri də müzakirə 
olunub. 

Söhbət əsnasında ölkələrimiz 
arasında dialoqun artırılması imkanla-
rına, Azərbaycanda demokratikləşmə 
prosesinə dair fikir mübadiləsi  aparılıb 
və ikitərəfli əlaqələrin inkişafında 
hökumətlərarası komissiyanın rolu 
xüsusilə qeyd edilib. 

Quruculuq missiyası 
uğurla həyata keçirilir 

İşğaldan azad edilən ərazilərin 
bərpa prosesi peşəkar tədris prosesinin 
qurulmasını, əmək bazarının, o cümlədən 
işəgötürənlərin tələbatlarına uyğun ixtisaslar 
üzrə kadr hazırlığının təmin olunmasını 
zəruri etdiyindən bölgədə yeni peşə təhsili 
müəssisələrinin yaradılması da qarşıda 
mühüm vəzifə kimi durur. Prezident İlham 
Əliyev və birinci xanım Mehriban Əliyevanın 
iştirakı ilə Füzuli şəhərində peşə liseyinin 
təməlinin qoyulması da bu istiqamətdə 
həyata keçirilən önəmli layihələrdən biridir. 
Xatırladaq ki, bu tədris müəssisəsində 
qısamüddətli kurslar və ömürboyu təhsil 

proqramlarının reallaşdırılacağı nəzərdə 
tutulur. 

Dövlətimizin başçısının rəhbərliyi ilə bu 
gün Qarabağ və Şərqi Zəngəzurda apa-
rılan bərpa-quruculuq işləri çərçivəsində 
ermənilərin ekoloji sistemə vurduqları zərərin 
nəticələrinin aradan qaldırılması da diqqət 
çəkir. Prezident İlham Əliyev və birinci xanım 
Mehriban Əliyevanın Füzuliyə səfərləri za-
manı şəhərdə yeni yaradılacaq mərkəzi park 
kompleksinin ərazisində ağac əkmələri də 
bunun bariz ifadəsidir. 

(ardı 5-ci səhifədə)

Andına sadiq Prezident 

Ölkə rəhbəri çıxışında daha 
sonra ümummilli lider Heydər Əliyevin 
Azərbaycan qarşısında misilsiz 
xidmətlər göstərdiyini, ən çətin anlarda 
xalqımızın yanında olduğunu, respub-
likamızı böyük bəlalardan, faciələrdən 
xilas etdiyini vurğuladı: “Heydər 
Əliyev Azərbaycan dövlətçiliyinin, 
Azərbaycan dövlətinin banisidir, onun 
qurucusudur. O, öz həyatını xalqa 
həsr etmişdir və onun ən böyük arzu-
su Qarabağı yenidən azad görmək, 
ərazi bütövlüyümüzü bərpa etmək idi. 
O, öz fəaliyyəti ilə dövlət quruculuğu, 
ordu quruculuğu sahələrində gördü-
yü işlər nəticəsində dövlətin əsasları 
yaradıldı və ölkəmiz inkişaf yoluna 
qədəm qoydu”.

Dahi şəxsiyyət Azərbaycana 
rəhbərliyinin birinci dönəmində res-
publikamızın quruculuq salnaməsinə 
yüksək göstəricilərlə ifadə edilən uğur-
lu səhifələr yazdığı kimi, müstəqillik 
dövründə də ölkəmizin inkişafında 
misilsiz xidmətlər göstərib, dövlətçiliyin 
itirilməsi təhlükəsini aradan qaldırıb, 

respublikada ictimai-siyasi sabitliyi 
bərqərar edib. İşğalçı Ermənistan ilə 
müharibənin gedişində isə ciddi dönü-
şü gerçəkləşdirib. Bu, Azərbaycan qo-
şunlarının Füzuli rayonu istiqamətində 
uğurlu əməliyyat keçirərək, Horadiz 
qəsəbəsi və ətraf kəndləri işğalçılar-
dan azad etməsində özünü göstərib. 
Bununla da erməni silahlı qüvvələrinin 
işğalı genişləndirmək planlarının 
qarşısı alınıb, Ermənistan 1994-cü ilin 
mayında cəbhə xəttində atəşkəs elan 
edilməsinə və danışıqlar masasına 
qayıtmağa məcbur olub. 

Azərbaycanın İkinci Qarabağ 
müharibəsindəki şanlı qələbəsinin 

əsaslarını da vaxtilə ulu öndər Heydər 
Əliyev böyük uzaqgörənliklə for-
malaşdırıb. Belə ki, ümummilli lider 
Ermənistanın təcavüzü nəticəsində 
Azərbaycanın ərazi bütövlüyünün 
pozulması, torpaqlarının 20 faizindən 
çoxunun işğalı, 1 milyondan çox yerli 
sakinin didərgin salınaraq çadırlarda 
yaşaması və digər dövlət əhəmiyyətli 
məsələlər barədə həqiqətlərin dünya 
ictimaiyyətinə çatdırılması, mövcud 
problemlərin həlli sahəsində çox 
gərgin və genişmiqyaslı fəaliyyət 
göstərib. 

Onu da deyək ki, ulu öndərin 
fəal diplomatik səyi nəticəsində 

dünyanın böyük dövlətlərinin və 
aparıcı beynəlxalq təşkilatlarının 
Azərbaycana, onun zorla cəlb olun-
duğu silahlı münaqişəyə münasibəti 
əsaslı surətdə dəyişib. BMT 
Təhlükəsizlik Şurasında, ATƏT-in 
Budapeşt (1994) və Lissabon (1996) 
sammitlərində, İƏT-in üzv dövlət baş-
çılarının zirvə toplantılarında düşmən 
dövlətin işğalı pislənilib və Qarabağ 
probleminin beynəlxalq hüquq nor-
maları, Azərbaycanın ərazi bütövlüyü 
çərçivəsində həllinə dair sənədlər 
imzalanıb. 

(ardı 6-cı səhifədə)

Azərbaycan Prezidenti İlham Əliyev 
mayın 10-da “Azərişıq”  ASC-nin 
Şuşa Rəqəmsal İdarəetmə 

Mərkəzini işə salandan sonra şəhərdəki 
inzibati binanın qarşısında müraciət etdi. 
Dövlətimizin başçısı müraciətində Füzuli 
şəhəri və qədim mədəniyyət paytaxtımı-
za səfərinin ulu öndər Heydər Əliyevin 
anadan olmasının 99-cu ildönümü 
günündə reallaşdığını diqqətə çatdıra-
raq, keçən il bu təqvimdə Naxçıvana 
getdiyini xatırlatdı.

İşğal dövründə düşmən bütün şəhər 
və kəndlərimizi yerlə-yeksan etmişdir, 
bütün tarixi abidələrimizi dağıtmışdır, 
Qarabağın, bölgənin, Qafqazın incisi 
olan Şuşa kimi şəhəri bərbad hala 
qoymuşdur. Biz - bu torpaqların 
sahibləri artıq qayıtmışıq və bu torpaq, 
bu səma bunu görür. Görür ki, hər gün 
inkişafla bağlı daha bir addım atılır. Hər 
gün daş üstə bir daş qoyulur. Biz azad 
edilmiş bütün torpaqları bərpa edəcəyik, 
bərpa edirik.

İlham ƏLİYEV,
Azərbaycan Respublikasının Prezidenti

Qarabağ və Şərqi Zəngəzurda tikinti-quruculuq işləri getdicə 
geniş vüsət alır. İnfrastruktur obyektlərinin sürətlə inşası, tarixi-
mədəni abidələrin bərpası, minatəmizləmə əməliyyatlarının 

miqyasının genişləndirilməsi bu ərazilərdə yaşayış məhəllələrinin, 
inzibati binaların tikilməsinə əlverişli imkan yaradır. Prezident 
İlham Əliyev və birinci xanım Mehriban Əliyevanın mayın 10-da 
Füzuli və Şuşa şəhərlərinə səfərləri də bərpa-quruculuq prosesinin 
davamlı xarakter almasından, gündən-günə daha geniş ərazini əhatə 
etməsindən xəbər verir. 

Postmüharibə dövründə 
3021 şəhidin ailə üzvlərinə 
sosial ödəniş təyin edilib

Postmüharibə dövründə 45 min nəfər şəxs  
50 min sosial dəstək tədbiri ilə əhatə olunub.

Əmək və Əhalinin Sosial Müdafiəsi Nazirliyinin 2021-ci 
il üzrə hesabatında qeyd edilir ki, 3021 şəhidin (o cümlədən 
86 mülki şəhid) 7942 ailə üzvünə 15841 sosial ödəniş (7683 
Prezident təqaüdü, 5576 sosial müavinət, 2582 pensiya) 
təyin edilib və proses hazırda davam etməkdədir.

Müharibə ilə əlaqədar əlilliyi olan 2515 şəxsə 5030 sosial 
ödəniş təyin edilib. 12832 yaralı hərbçi ailəsi ziyarət edilib, 
sosial məişət və tibbi ehtiyacları öyrənilib. 

“Xalq qəzeti”

Andına sadiq Prezident 
(əvvəli 1-ci səhifədə)

Beləliklə, təlatümlü bir dövrdə 
respublikamızı parçalanmaq 
təhlükəsindən qurtaran, onu inkişaf 
etdirən, beynəlxalq aləmdə tanı-
dan, nüfuz qazandıran, torpaqla-
rımızın işğaldan azad olunmasına 
əhəmiyyətli zəmin hazırlayan məhz 
ulu öndər Heydər Əliyev olub. Başqa 
sözlə, ümummilli lider bugünkü 
güclü, qüdrətli Azərbaycanı öz zehni, 
düşüncəsi, müdrikliyi ilə yaradıb, 
inkişaf etdirib, bütün dünyaya ta-
nıdıb. Məhz elə buna görə də dahi 
şəxsiyyətin adı həz zaman müasir 
müstəqil Azərbaycan dövlətinin rəmzi 
kimi səslənir.

Vətən müharibəsində əldə etdiyi-
miz qələbəyə görə xalqımız ümummilli 
lider Heydər Əliyevə həm də ona görə 
minnətdardır ki, onun siyasi-iqtisadi, 
ordu quruculuğu sahələrində həyata 
keçirdiyi bütün islahatlar, demək olar 
ki, bu məqsədə yönəlmişdi.  Prezident 
İlham Əliyevin qeyd etdiyi kimi, dahi 
öndər tərəfindən Azərbaycanın 
qələbəsi üçün çox önəmli hüquqi 
baza, hüquqi zəmin yaradılmışdı. 

Bunun real nəticəsini xalqımız 2020-ci 
il sentyabrın 27-də başlanan və  44 
gün davam edən İkinci Qarabağ 
müharibəsində gördü. Vətən savaşın-
da Ali Baş Komandan İlham Əliyevin 
rəhbərliyi ilə müzəffər ordumuzun əldə 
etdiyi parlaq qələbə ilə torpaqlarımız 
işğaldan azad olundu.

Prezident İlham Əliyev sözügedən 
müraciətində vurğuladığı kimi, 
əfsuslar olsun ki, dahi şəxsiyyət 
bu günü görə bilmədi: “Onun kimi 
yüz minlərlə azərbaycanlı bu günü 
görmədən həyatdan getdilər. Biz - on-
ların davamçıları onların işini tamam-
ladıq, atamın vəsiyyəti yerinə yetirildi. 
Bu gün atamın, bu günü görmədən 
həyatdan getmiş yüz minlərlə insanın, 

şəhidlərimizin ruhu şaddır. Biz onların 
ruhunu şad eləmişik”.

Dövlətimizin başçısı çıxışında 
tarixi bir məqamı da diqqətə çatdı-
raraq, 2003-cü ildə etimad göstərilib 
prezident seçilərsə, ulu öndərin yolu 
ilə gedəcəyi, prinsiplərinə sadiq 
qalacağı, ölkəmizin ərazi bütövlüyünü 
bərpa edəcəyi ilə bağlı xalqımıza vəd 
verdiyini və ötən müddətdə bu vədi 
 doğrultduğunu, şərəflə yerinə yetir-

diyini bildirdi: “Buna and içmişdim. 
Xoşbəxt adamam ki, bu anda sadiq 
oldum və bu gün Qarabağ azaddır. 
Bu gün Qarabağda və Zəngəzurda 
Azərbaycan bayrağı dalğalanır. Ar-
xamdakı inzibati binanın damında Şu-
şanın alınmasından sonra Azərbaycan 
bayrağı qaldırılmışdır və binanın 
damından müzəffər Azərbaycan 
əsgərləri Şuşanın azad olunması ilə 
bağlı mənə raport vermişlər. Bu gün 
mayın 10-da mən yenidən ulu öndərin 
xatirəsinə Azərbaycan xalqının ehtira-
mını ifadə edərək Azərbaycan xalqını 
əmin etmək istəyirəm ki, bundan sonra 
da xalqımızın, dövlətimizin inkişafı, 
müstəqilliyimizin möhkəmləndirilməsi 
üçün əlimdən gələni əsirgəməyəcəm”.

Bu gün işğaldan azad edilən 
ərazilərin yenidən qurulması, həmin 
torpaqlarda ən müasir infrastruk-
turun yaradılması və mədəni-tarixi 
abidələrin bərpası istiqamətində 
genişmiqyaslı tədbirlər həyata ke-
çirilir. Keçmiş məcburi köçkünlərin 
bu ərazilərdə yaşayışının mütərəqqi 
beynəlxalq təcrübəyə və innova-
tiv yanaşmaya əsaslanan çevik 
mexanizmlər üzərində qurulması, 

xidmətlərdə sosial ədalət, şəffaflıq, 
ünvanlılıq prinsiplərinin reallaşdırıl-
ması istiqamətində ardıcıl tədbirlər 
gerçəkləşdirilir. Bu çərçivədə icra 
olunan layihələr isə həmin yerlərin 
qısa müddət ərzində sülh və 
əməkdaşlıq bölgəsinə çevrilməsini, 
həmçinin iqtisadi inkişafını şərtləndirir. 
Prezident İlham Əliyev müraciətində 
bununla bağlı dedi: “Bu gün Qarabağ 
dirçəlir. Bu gün Füzulidə və Şuşada 
bir neçə tədbirdə iştirak etmişəm. 
Bütün bölgələrdə quruculuq-bərpa 
işləri sürətlə gedir, azad edilmiş bütün 
ərazilərdə genişmiqyaslı abadlıq-quru-
culuq və bərpa işləri aparılır. Əslində, 
şəhərlər, kəndlər yenidən qurulur. 
Çünki işğal dövründə düşmən bütün 
şəhər və kəndlərimizi yerlə-yeksan et-
mişdir, bütün tarixi abidələrimizi dağıt-
mışdır, Qarabağın, bölgənin, Qafqazın 
incisi olan Şuşa kimi şəhəri bərbad 
hala qoymuşdur. Biz - bu torpaqla-
rın sahibləri artıq qayıtmışıq və bu 
torpaq, bu səma bunu görür. Görür ki, 
hər gün inkişafla bağlı daha bir addım 
atılır. Hər gün daş üstə bir daş qoyu-
lur. Biz azad edilmiş bütün torpaqları 
bərpa edəcəyik, bərpa edirik”.

Dövlətimizin başçısı müraciətinin 
sonunda ulu öndər Heydər Əliyevin 
anadan olmasının 99-cu ildönü-
mü günündə bura, azad edilən 
və gülüctana çevrilən Qarabağa 
mütləq gələcəyini və buna əməl 
etdiyini diqqətə çatdırdı: “Ulu 
öndərin xatirəsinə öz ehtiramımı və 
Azərbaycan xalqının ehtiramını bura-
dan ifadə etməli, bir daha deməli idim 
ki, biz bu torpaqlara, doğma torpaq-
larımıza əbədi qayıtmışıq və burada 
əbədi yaşayacağıq”.

“Xalq qəzeti”

İtaliyada ümummilli lider 
Heydər Əliyevin əziz 
xatirəsi yad olunub

AZƏRTAC xəbər verir ki, 
İtaliyada yaşayan və təhsil 
alan soydaşlarımızın da 
iştirakı ilə reallaşan tədbir 
ümummilli lider Heydər 
Əliyevin müasir Azərbaycan 
dövlətinin quruculuğunda 
xidmətlərinə, müstəqilliyimizin 
möhkəmləndirilməsi və inkişa-
fına verdiyi misilsiz töhfələrə 
həsr edilib.

Ulu öndərin həyat və 
fəaliyyətini əks etdirən 
videoçarxın nümayişindən 
sonra Azərbaycan-İtaliya 
parlamentlərarası işçi qrupu-
nun sədri Azər Kərimli çıxış 
edərək ümummilli lider Heydər 
Əliyevin Azərbaycan dövlətinə 
rəhbərlik etdiyi müxtəlif tarixi 
dövrlərdə ali məramının daim 
xalqımızı və respublikamızı bü-
tün istiqamətlərdə daha güclü 
və inamlı etmək istiqamətində 
yorulmaz fəaliyyətlər 
göstərmək olduğunu bildirib. 
Həmişə Azərbaycanın gələcəyi 
haqqında düşünən ulu öndər 
Heydər Əliyev hələ sovet 
dönəmində respublikaya baş-
çılıq edərkən diqqətində sax-
ladığı ən vacib məsələlərdən 
birinin kadr problemi olduğunu 
söyləyən deputat A.Kərimli 
ümummilli liderin bu məqsədlə 
mütəmadi olaraq getdikcə 
daha çox sayda gənclərin 
ovaxtkı Sovet İttifaqının apa-
rıcı ali təhsil müəssisələrinə 
göndərdiyini, elə özünün də 
həmin tələbələrdən biri olduğu-
nu deyib: “Müdrik rəhbərin bu 
uzaqgörən tədbirləri sayəsində 
artıq müstəqillik dövründə 
Azərbaycan böyük bir dəstə 
bilikli mütəxəssislər qazandı ki, 
həmin ixtisasların əksəriyyəti 
heç respublikada tədris edil-
mirdi”.

A.Kərimli Azərbaycanla 
İtaliya arasında  ildən-ilə 
dərinləşən dostluq müna-
sibətlərinin və sıx  diplomatik 
əlaqələrin təməlinin də 
müstəqilliyin bərpasından lap 
az sonra, məhz ulu öndər 
tərəfindən qoyulduğunu xüsusi 
vurğulayıb.

Sonra Avropa Şurası 
Parlament Assambleyasının 
Mədəniyyət, elm, təhsil və 
media komitəsinin iclasla-
rında iştirak etmək üçün 
Romada səfərdə olan Milli 
Məclisin deputatı, akademik 
Rafael Hüseynov “Davam 
edən Heydər Əliyev yolu” 
adlı məruzə ilə çıxış edərək 
sözünü müstəqilliyin hər bir 
xalqın bütün varlığı boyunca 
qazandığı ən ali nemət olması 
həqiqətini bir daha ifadə 
etməklə başlayıb.

Dövlətçi və siyasətçi 
fəaliyyətləri dövründə ulu 
öndər Heydər Əliyevin ən 
kəskin silahının məhz onun 
sözü olduğunu, aqil rəhbərin 
polad məntiqi, iti zəkası, 
zəngin biliyi ilə qovuşaraq 
milyonları idarə edən bir gücə 
çevrilən parlaq nitqinin bir 
tərəfdən onun xalqa bağlılı-
ğından, digər yandan böyük 
müəllimlərdən dərs alma-
sından bəhs edən akademik 
Rafael Hüseynov deyib: 
“Ümummilli lider Heydər 
Əliyev sözə münasibətdə çox 
həssas idi. Sözün də, söz 
əhlinin də həm qiymətini, həm 
yerini, həm də gücünü bilirdi. 
Çünki ulu öndər Heydər Əliyev 
özü də böyük söz adamı idi. 
Qarşısındakını kimliyindən, 
yaşından, məqamından, 
çinindən asılı olmayaraq 

həmişə axıracan, hövsələ 
ilə dinləməsi də ilk növbədə, 
ümummilli lider Heydər 
Əliyevin sözə hörmətindən 
irəli gəlirdi. Lap cavanlığından 
Heydər Əliyev zabit poqonları 
daşımışdı, generallığacan 
yüksəlmişdi, üstündə silah 
gəzdirmək hüququ olmuşdu. 
Ancaq silahı olanda da, olma-
yanda da o, silahlı idi. Heydər 
Əliyevin ən misilsiz, daim tən 
hədəfə vuran silahı söz idi. 
Ulu öndər Heydər Əliyev elə 
mahir siyasət sərkərdəsi idi ki, 
sözün vasitəsilə qalaq-qalaq 
silahların, sıra-sıra qoşun-
ların görə bilməyəcəyi işləri 
görməyi bacardı. Onun sözə 
sayğısının ayrı bir əlaməti ana 
dilimizi səlis, rəvan, səriştə ilə, 
sözü incitmədən, sözə sevgi 
ilə məftunedici cəlbediciliyə 
malik nitqində canlandırması 
idi. Heydər Əliyev natiqliyinin 
bir özəlliyi də vardı. Onun 
fenomenal yaddaşı barədə 
rəvayətlər söylənir. Lakin elə 
iti yaddaşlı adamlar var ki, 
anbar kimi hər eşitdiyini alıb 
saxlayır, üst-üstə qalaqla-
yır, gərək olanda isə həmin 
qarmaqarışıqlıqdan istədiyini 
eşib çıxara da bilmir. Heydər 
Əliyevin kəskin hafizəsinin 
bir özəlliyi də unutmamaqdan 
əlavə, yadında saxladıqların-
dan hər birini məhz zərurət 
anında elə bir saniyə öncə 
əli ilə qoyubmuş kimi, dərhal 
alıb ondan yararlana bilməsi 
idi. Həmin iti və ani seçmə 
bacarığı olan hafizəsinin 
sayəsində ulu öndər Heydər 
Əliyev dilimizin rəngarəng 
söz yatırından bir çox yazıçı-
dan, qəzetçidən, aktyordan 
da artıq məharətlə bəhrələnə 
bilirdi. Bunun arxasında, ilk 
növbədə, zəhmət, alın təri, 
daim öz üzərində işləmək 
vərdişləri dayansa da, unu-
dulmaz Heydər Əliyev təvazö 
ilə əsas səbəbi başlanğıcdan 
yaxşı müəllimlərinin olmasında 
görürdü. Əslində, bu da haqq 
söz idi. Həmin müəllimlərdən 
birinin, Hüseyn Cavidin böyük 
qardaşı – müəllimliyindən 
savayı mütərcim, araşdırıcı, 
qəzetçi və nəhayət, yalnız 
yaşadığı Naxçıvanda deyil, 
bütün Azərbaycanda sa-
yılan bir ziyalı olmuş Şeyx 
Məhəmmədin arxivini diqqətlə 
araşdıraraq belə bir qənaətə 
gəlmişəm ki, qardaşı Cavi-
din də ilk müəllimliyini etmiş, 
sonralar məşhurlaşacaq 
neçə Azərbaycan ziyalısının 
yetişməsində əvəzsiz xidmət 
göstərmiş Şeyx Məhəmməd 
gerçəkdən tayı-bərabəri 
olmayan müəllim imiş. O 
cür müəllimin Heydər Əliyev 
kimi yetirməsi olması, o cür 
müəllimdən ana dilinin təməl 
dərslərini alanın ana dilinin 
ən ali hamisi və keşikçisinə 
çevrilməsi də bir qanunauy-
ğunluqdur”.

Deputat R.Hüseynov 
unudulmaz Heydər Əliyevin 
Azərbaycan dövlətinə başçılıq 
etdiyi onillər boyunca daim 
qurub-yaratdığını, onun şah 
əsərininsə məhz müasir, güclü 
Azərbaycan olduğunu deyib: 
“Heydər Əliyevin ilk ali təhsili 
memarlıq idi. 1930-40-cı illərdə 
yetərincə məşhur Sənaye 

İnstitutuna o, memarlıq 
ixtisasına yiyələnmək arzusu 
ilə daxil olmuşdu. Müharibə 
başlanır və onun bu təhsili 
yarımçıq qırılır, amma hər 
halda Heydər Əliyev nəticə 
etibarilə memar oldu. Memar 
düşüncə tərzi onun təfəkkür 
tərzinə çevrildi. Görəcəyi hər 
bir işin ən xırda ayrıntısınacan 
layihəsi irəlicədən beynində 
hazır oldu. Ona görə heç vaxt 
tələsik, qarasına, sonrası necə 
olacağın fərqinə varmadan 
addım atmadı. O, millətinin və 
məmləkətinin yeni tarixinin me-
marı oldu, güclü Azərbaycanın, 
müstəqil Azərbaycanın, dün-
yanın sayğı göstərdiyi, istiqlalı 
dönməz, iqtisadiyyatı günü-
gündən qüdrətlənən çağdaş 
Azərbaycanın memarı oldu”.

Akademik bu gün dünya 
boyunca səsi getdikcə daha 
qüvvətlə ucalan Azərbaycan 
diasporunun qazandığı belə 
mütəşəkkilliyin banisinin də 
Heydər Əliyev olduğunu, 
ümummilli liderin müstəqil 
Azərbaycan dövlətinə rəhbərlik 
etməyə başladığı ilk çağlardan 
səfər etdiyi bütün ölkələrdə 
mütləq orada yaşayan soy-
daşlarımızla görüşməyə vaxt 
ayırdığını, müdam onları Vətən 
naminə birliyə çağırdığını yada 
salıb.

R.Hüseynov böyük Heydər 
Əliyev yolunun Prezident İlham 
Əliyev tərəfindən ləyaqətlə 
davam etdirildiyini, məhz bu 
yolun Azərbaycanı xoşbəxt 
sabahlara aparan ən doğru və 
düz yol olduğuna inamını ifadə 
edib.

Daha sonra Azərbaycanın 
İtaliyadakı səfiri Məmməd 
Əhmədzadə çıxış edərək 
ulu öndər Heydər Əliyevin 
Azərbaycan tarixindəki mühüm 
rolu, müstəqilliyimizə qarşı 
yönəlmiş təhdidlərin qarşısının 
alınması, ölkəmizdə ictimai-si-
yasi sabitliyin bərqərar olması, 
dövlət institutlarının qurulması, 
ölkəmizin sosial-iqtisadi tərəqqi 
və dayanıqlı inkişaf yoluna 
qədəm qoyması, beynəlxalq 
münasibətlər sisteminə 
inteqrasiyası, regional və 
beynəlxalq nüfuzunun təmin 
olunması istiqamətində həyata 
keçirdiyi strategiyası haqda da-
nışıb. Ümummilli lider Heydər 
Əliyevin xarici siyasətində 
Azərbaycanın Avropa ölkələri 
ilə münasibətlərinin qurulması 
və inkişafına diqqət yetirdiyini 
deyən səfir bu xüsusda ulu 
öndərin İtaliya ilə əlaqələrə 
verdiyi önəmi qeyd edib. 
Diplomat bildirib ki, 1997-ci 
ildə ümummilli liderin İtaliyaya 
rəsmi səfəri vaxtı keçirdiyi 
görüşlər və həmin səfər vaxtı 
imzalanmış sənədlər iki ölkə 
arasında daim inkişaf edən və 
çoxölçülü strateji tərəfdaşlığa 
aparan münasibətlərin 
bünövrəsini qoyub.

Tədbirin sonunda 
ulu öndərin zəngin həyat 
təcrübəsinə və dövlətçilik 
fəaliyyətinə həsr olunmuş 
və görkəmli Azərbaycan 
bəstəkarlarının yazmış olduğu 
mahnılardan ibarət “Şah əsər 
Azərbaycan” audio albo-
mundan seçmə nəğmələr 
dinlənilib.

Ümumiyyətlə, işğaldan 
azad edilən torpaqlarımı-
zın bərpası, xüsusən də 
mədəniyyət ocaqlarının, 
muzeylərin, məscidlərin və 
milli-mədəni irsimizi təmsil 
edən dahi şəxslərin evlərinin, 
heykəllərinin yenidən əvvəlki 
görkəminə qaytarılması, bu 
işlərə göstərilən həssaslıq 
hər birimizdə böyük fərəh 
hissi doğurur. Bu, bir daha 
göstərir ki, Prezident İlham 
Əliyev Azərbaycanın mədəni 
irsinin qorunması və gələcək 
nəsillərə çatdırılması mövzu-
sunu dövlət siyasətinin əsas 
tərkib hissələrindən hesab 
edir. Təsadüfi deyil ki, bu 
istiqamətdə görülən işlər də 
gündən-günə sürətlənir və 
bütün sahələri əhatə edir. 
Məşhur tarzən Sadıqcan 
da şanslı sənətkarlardan 
biridir ki, həmvətənləri onun 
milli musiqimiz qarşısındakı 
xidmətlərini hər zaman xatır-
layır, ruhunu dərin ehtiramla 
yad edirlər.

Musiqi hər nə qədər 
universal olsa da, ayrı-ayrı 
xalqların ideologiyalarını 

yaşadan, müxtəlif üsullar-
la ifadə edən məfhumdur. 
Bu baxımdan, milli musi-
qimiz həm tariximizi, həm 
adət-ənənələrimizi, həm də 
mədəniyyətimizi dünyaya 
çatdırmaq üçün ən böyük 
vasitələrdən biridir. Milli musi-
qi alətlərimiz, onların ifaçıları 
bu mənada xüsusi diqqətə və 
hörmətə layiqdir. Milli musiqi 
dedikdə ağlımıza ilk gələn  
alətlərdən biri də tardır.  

Musiqi tədqiqatçılarının 
Azərbaycan “tarının atası” 
adlandırdıqları Sadıqcanın 
isə təkcə bu musiqi alətinin 
yenidən formalaşmasında 
deyil, ümumiyyətlə, milli 
musiqimizin inkişafında 
əvəzsiz rolu olub. Mirzə 
Sadıq Əsəd oğlu– Sadıqcan  
1846-cı ildə Azərbaycanın 
mədəniyyət beşiyi olan Şuşa 
şəhərində kasıb bir ailədə 
anadan olub. Şuşada yetişən 
bütün uşaqlar kimi, Sadıq 
da çox kiçik yaşlarından 
özünü ifaçılıqda sınayıb. 
Həmin  dövrdə məhərrəmlik 
ayında təziyələr oxumaq 
savab sayılırdı. Kasıb ailələr 

isə məşhur mərsiyəxanları, 
xanəndələri evlərinə dəvət 
edə bilmədiyindən öz övladla-
rını uşaq yaşdan mərsiyələr 
oxumaq üçün yetişdirirdilər. 
Şuşada sırf bu məqsədlə 
faəliyyət göstərən musiqi 
məktəbləri var idi. Bütün 
tanınmış xanəndələr şagird 
götürüb yetişdirirdilər.

Belə müəllimlərdən biri də 
Xarrat Qulu Məhəmməd oğlu 
idi. Xarrat Qulu Şərq musiqi-
sini mükəmməl bilirdi. Şeirlər 
yazır, musiqilər bəstələyirdi. 
Bütün bunlarla yanaşı, o, 
vokal sənətini tədris etmək 
üçün yeni və daha effektli, 
metodika yaratmışdı. 

Həmin vaxt Xarrat 
Qulunun tələbələrindən biri 
də Mirzə Sadıq olur. Mirzə 
Sadıq həddi buluğa çatanda 
səsini itirir. Lakin musiqiyə 
olan marağı, onun gələcək 
fəaliyyətində müstəsna rol 
oynayır. Bu hadisədən sonra 
o, tütək, ney, kamança və tar 
çalmağı öyrənir. Bütün bu 

alətləri öyrəndikdən sonra 
tarzən olmağa qərar verir. 

Sadıqcan Şuşanın ən 
görkəmli tarzənlərindən 
biri olan Mirzə Əli Əsgərin 
tələbəsi olur və bu musiqi 
alətini dərindən öyrənməyə, 
mənimsəməyə başlayır. 
Dövrü tədqiq edən musiqi-
şünasların yazdığına görə, 
Sadıqcan tez bir zamanda 
bu sənəti mükəmməl şəkildə 
öyrənir, hətta ustadını da 
keçir. Sadıqcanın həyat 
və yaradıcılığını araşdı-
ran tədqiqatçılar yazırlar 
ki, bəzən tələbəsi tarda ifa 
edərkən Əli Əsgər ah çəkib 
belə deyərmiş: “Allahın 
altında mənim var-dövlətim 
Sadıqda, onun barmaqları da 
məndə olaydı”. 

Sadıqcanın Azərbaycan 
musiqisinə ən böyük 
töhfələrindən biri də tarı 
təkmilləşdirməsi və bu musiqi 
alətini milli musiqimizin ən 
önəmli simvollarından birinə 
çevirməsidir. Belə ki, o, tara 

cingənə və kök simlərini 
əlavə edib. Simlərin sayını 
5-dən 11-ə çatdırıb. Məlumat 
üçün deyək ki, tar əvvəllər 
kamança kimi diz üstündə ça-
lınardı. Sadıqcan ilk dəfə tarı 
diz üstündən sinəyə qaldırıb. 

O, təkcə tarzən deyil, eyni 
zamanda, gözəl bəstəkar idi. 
Onun Azərbaycan muğamına 
da bir sıra töhfələri olmuşdur. 
O, muğamımıza yeniliklər 
gətirmiş, “Segah”, “Mirzə 
Hüseyn Segahı” muğamla-
rını təkmilləşdirmiş, “Mahur” 
muğamına bir sıra əlavələr 
etmişdir. Qeyd edək ki, milli 
muğamımızda “Mahur-Hindi”, 
“Orta Mahur”, “Zabul Segah”, 
“Xaric Segah”, “Mirzə Hüseyn 
Segahı”, “Yetim Segah”, “Ço-
ban Bayatı” muğamlarının ya-
ranması Sadıqcanın və onun 
təkmilləşdiriyi “Azərbaycan 
tarı”nın adı ilə bağlıdır. 

Hazırladı: 
 İmran ƏLİYEV, 

 “Xalq qəzeti” 

Mən təhsil işçisiyəm. Məlumat 
üçün bildirim ki, Füzuli rayonu 
işğal olunduqdan sonra təhsil 
şöbəsinin tabeliyində 79 ümumtəhsil 
məktəbi, internat tipli bir gimna-
ziya, məktəbdənkənar iki təhsil 
müəssisəsi fəaliyyət göstərir. Həmin 
məktəblərin 15-i Bakı şəhərində, 
5-i Sumqayıt şəhərində, 1-i Şirvan 
şəhərində , 2-si Sabirabadda, 5-i 
İmişlidə, 7-si Beyləqanda, 44-ü isə 
digər rayonların ərazisindədir. Bizim 
50 nömrəli məktəb isə Qaradağ 
rayonu Müşfiqabad qəsəbəsində 

fəaliyyətini davam etdirir. Biz, Fü-
zuli məcburi köçkün məktəblərinin 
kollektivləri həmişə dövlətimizin 
qayğısını hiss etmiş və təhsil 
prosesində elə bir ciddi problemlərlə 
qarşılaşmamışıq. 

Prezident İlham Əliyev və 
Birinci vitse-prezident Mehriban 
xanım Əliyevanın, adətən, belə 
səfərləri zamanı yeni obyektlərin 
təməlqoyma mərasimləri keçirilir, 
bərpa-quruculuq işləri sürətlənir. 
Füzulidə də yeni məktəblərin inşa-
sına yaxın vaxtlarda başlanılacaq. 

Dövlətimizin başçısı və birinci xa-
nım bu dəfə Füzuli şəhərində inşa 
olunacaq peşə liseyinin təməlinin 
qoyulması mərasimində iştirak 
ediblər. 

Təməlqoyma mərasimində 
Təhsil nazirimiz Emin Əmrullayev 
Prezidentə məlumat verərək bildirib 
ki, peşə liseyin ərazisi 3,2 hektar 
sahəni əhatə edəcək. Kompleksdə 
tədris, laboratoriya təcrübələri, 
idman binaları və meydançası 
yaradılacaq. Burada, həmçinin 
avtomobil təmiri emalatxanası, 
avadanlıq və texnika, təsərrüfat 
anbarları, təsərrüfat qurğusu, praktik 
təlimlər qurğusu da inşa ediləcək. 

Kompleksin elektrik enerjisi ilə 
fasiləsiz təminatı üçün transformator 
yarımstansiyası da quraşdırılacaq. 
Peşə liseyinin inşası zamanı yaşıllıq 
zolaqlarının yaradılması xüsusilə 
diqqətdə saxlanılıb. Belə ki, yaşıllıq 
sahəsi bu kompleksin ərazisinin 
43,7 faizini təşkil edəcək. Burada 
yaradılacaq idman meydançasının 
sahəsi 540 kvadratmetr olacaq.

Qeyd edək ki, XXI əsrin çağırış-
larına və yeni trendlərinə müvafiq 
olaraq ölkəmizdə təhsil sahəsində 
islahatlar çərçivəsində peşə təhsili 
sisteminin müasirləşdirilməsi 
istiqamətində məqsədyönlü tədbirlər 
həyata keçirilir. Azərbaycanda 

peşə təhsilinin inkişaf etdirilməsi 
prioritet istiqamət kimi müəyyən 
olunub. Bu sahədə peşəkar tədris 
prosesinin qurulması, əmək baza-
rının, o cümlədən işəgötürənlərin 
tələbatlarına uyğun ixtisaslar üzrə 
kadr hazırlığının təmin olunması 
qarşıda duran əsas vəzifələrdən 
biridir. Son dövrlər paytaxt Bakı ilə 
yanaşı, bölgələrdə də yeni peşə 
təhsili müəssisələri qurulur. Füzuli 
şəhərində peşə liseyin təməlinin 
qoyulması da bu istiqamətdə həyata 
keçirilən layihələrdən biridir. Lisey 
ildə 800-yə yaxın tələbə qəbul 
etməklə yanaşı, 1000-dək tələbə 
üçün qısamüddətli kurslar və daimi 

təhsil proqramları təmin etmək imka-
nında olacaq.

Bu sahədə həyata keçirilən 
tədbirlər gənclərin müvafiq peşələrə 
yiyələnərək məşğulluğunun təmin 

olunmasına, eləcə də müəssisə 
və təşkilatların ixtisaslı kadrlarla 
təminatına əhəmiyyətli təsir göstərir. 
Prezident İlham Əliyevin 2016-cı il 
aprelin 20-də imzaladığı fərmanla 
Təhsil Nazirliyi yanında Peşə Təhsili 
üzrə Dövlət Agentliyinin yaradıl-
ması ölkəmizdə peşə təhsilinin 
səmərəliliyinin artırılması və 
rəqabətqabiliyyətli ixtisaslı kadrların 
hazırlanması baxımından mühüm 
addım oldu.

Prezidentimiz Füzulidə bir neçə 
digər obyektlərin də təməlqoyma 
mərasimlərində iştirak edib. Bunlar 
biz füzuliləri ürəkdən sevindirir və 
yaxşı bilirik ki, doğma yurda dönüşü-
müz çox da uzaqda deyil.

Günel KAZIMOVA, 
 Füzuli rayonu 50 saylı 

məktəbin direktoru

Azərbaycanın 
İtaliyadakı 

səfirliyində ulu öndər 
Heydər Əliyevin 
anadan olmasının 
99-cu ildönümü 
münasibətilə anım 
tədbiri keçirilib.

Prezident İlham Əliyev mayın 10-da Füzuli 
və Şuşa şəhərlərində səfərdə olub. Səfər 
çərçivəsində bir sıra təməlqoyma və açılış 
mərasimlərində iştirak edən dövlət başçısı, 
məşhur tarzən Sadıqcanın Şuşadakı evinin 
bərpası ilə də tanış olub. Dövlətimizin 
başçısına məlumat verilib ki, Mərdinli 
kəndində yerləşən tikili işğal dövründə öz 
əvvəlki görkəmini tamamilə itirib, qalan 
hissələrində isə çatlar əmələ gəlib. Qeyd edək 
ki, Sadıqcanın evi ikimərtəbəlidir və Şuşaya 
xas memarlıq üslubu ilə tikilib. 

Müzəffər Ali Baş Komandan İlham Əliyevin işğaldan azad edilmiş  
 rayonlara ardıcıl səfərləri xalqımız tərəfindən razılıqla qarşılanır.  
Sahibinə qayıdan torpaqlarımızda yeni həyat başlayır. 30 ilə yaxın  
erməni vandalizminə məruz qalan ərazilərimizdə tezliklə məskunlaş-
manın şahidi olacağıq. Dövlətimizin başçısı İlham Əliyevin, birinci  
xanım Mehriban Əliyevanın Füzuli və Şuşa şəhərlərinə növbəti səfərləri 
də mühüm məqamlarla əlamətdar oldu.

Tarzən Sadıqcanın evi də bərpa olunur

Böyük Qayıdışın astanasındayıq

